
Deklaratë  
 

Ky dokument është realizuar nga Instituti Shqiptar i Shkencave (AIS) dhe Eksperti Autor në kuadër të 

Projektit “Rritja e përgjegjshmërisë së parlamentit ndaj shqetësimeve të qytetarëve”, një projekt i 

financuar nga Ambasada Britanike në Tiranë dhe zbatohet si konsorcium mes IDM në partneritet me 

Citizens Channel dhe AIS. Dokumenti është pjesë e aktiviteteve të organizatës AIS për Mbikëqyrjen e 

Financave Publike – Roli i Parlamentit, Institucioneve dhe Shoqërisë Civile.  

Nëpërmjet prezantimit të Dokumenteve të Politikave, synimi ynë është të paraqesim gjetjet dhe 

rekomandimet për aspekte që lidhen me forcimin e rolit të Parlamentit, bashkëpunimin e tij me 

institucionet apo aktorë të tjerë civilë në përmirësimin e proceseve të hartimit, konsultimit dhe 

monitorimit të buxhetit shtetëror dhe financave publike. 

Gjetjet, Konkluzionet dhe Rekomandimet janë të autorëve dhe nuk përfaqësojnë domosdoshmërish 

ato të Donatorit dhe Partnerëve.



                                                       
 

    

Konkluzione dhe Rekomandime 

 

Konkluzione 

Devijimet e parashikimeve tregojnë se vijon të mungojë saktësia në parashikimin e treguesve 

analitikë të të ardhurave dhe shpenzimeve në periudhë afat mesme dhe vjetore. Parashikimet e  

devijuara të treguesve fiskale kanë minuar besueshmërinë e kuadrit buxhetor afatmesëm të 

Shqipërisë.  

 

Parashikimet ekonomike dhe fiskale të qeverisë nuk i nënshtrohen vlerësimit të pavarur ose 

krahasohen me ato të parashikuesve të pavarur. Asnjë këshill i pavarur fiskal nuk vlerëson 

parashikimet e qeverisë dhe qeveria nuk shpjegon pse çdo parashikim i ri ndryshon nga ai i 

mëparshmi.  

 

Ndryshimet e treguesve fiskal janë një tregues i një programimit te dobët financiar dhe se 

rishpërndarja e fondeve publike nuk behet në bazë të analizës dhe te prioriteteve, por sipas 

nevojave ad-hoc, duke e kthyer programimin afat mesëm një proces fiktiv me pasoja ne 

administrimin e financave publike. Ndërsa mos realizimi i treguesve të të ardhurave dhe 

shpenzimeve krahasuar me ato të miratuara nga Parlamenti janë tregues jo i mirë lidhur me 

ekzekutimin e buxhetit.  

 

Gjatë viteve, buxhetet e miratuara kanë mbivlerësuar të ardhurat, gjë që ka inkurajuar planet 

joreale të shpenzimeve. Ndaj, qeverisë i është dashur të shkurtojë shpenzimet gjatë vitit. Në të  

kundërtën, kur ka ndoshur qe parashikimet e te ardhurave kane qene te nënvlerësuara kane 

gjeneruar plane jo reale për të mundësuar një planifikim në një nivel më të lartë të shpenzime 

publike.  

 

Me ndryshimet e shpeshta të planit të buxhetit ndërmjet akteve normative Këshilli i Ministrave 

ka marrë atributet e ligjvënësit. Ndryshimet e shpeshta tregojnë se administrimi financiar publik 

nuk po drejtohet më në baze te ligjit fillestar të buxhetit të miratuar në parlament, por nëpërmjet 

Akteve Normative. Numri i lartë i ndryshimeve tregon se buxheti fillestar nuk ka qenë realist, dhe 

kjo ka lëkundur besueshmërinë e procesit të planifikimit.  

 

Ndryshimet e buxhetit me akte normative kanë cenuar autoritetin e Parlamentit në raport me 

Kushtetutën1. Miratimi i ndryshimeve të buxhetit pasi është miratuar në Parlament janë një tregues 

i mos respektimit të parlamentit dhe dominimit plotësisht të tij nga ekzekutivi duke e vene para 

faktit për miratim shtesa në raport me ligjin fillestar te buxhetit.  

 

Sistemi aktual i taksave është kompleks dhe i fragmentuar. Përjashtimet dhe trajtimet përfituese 

për grupe dhe sektorë të ndryshëm tatimpaguesish janë shtuar si përgjigje ndaj presioneve nga 

 
1 Nenit 160 i Kushtetutes parashikon qe gjatë vitit financiar Kuvendi mund të bëjë ndryshime në buxhet. 



                                                       
 

    

grupet lobuese dhe vështirësive me administrimin, duke dëmtuar stabilitetin dhe transparencën e 

sistemit. Përjashtimet dhe normat e reduktuara tatimore kane rritur shpenzimet tatimore.  

 

Sistemi fiskal ka ngushtuar bazën tatimore, veçanërisht për TVSH-në, dhe ka krijuar diferenca 

arbitrare në barrën e tatimit duke krijuar kushte të favorshme për një kulturë informale dhe 

konkurrencë të tregut pa rregulla dhe pa kontroll.  

 

Ndryshimet e shpeshta ad-hoc kanë dëmtuar stabilitetin dhe transparencën e sistemit tatimor. 

Performanca e dobët në realizimin e të ardhurave është rezultat i ngushtimit të bazës tatimore si 

rezultat i përjashtimeve dhe trajtimeve preferenciale, vështirësive në administrim tatimor dhe 

doganor, si dhe shkalles se larte te informalitetit.   

 

Administrimi i investimeve publike karakterizohet nga një sërë dobësish si  mungesa e 

rishikimeve gjithëpërfshirëse të projekteve të investimeve kapitale, mungesa e monitorimit dhe 

raportimit te tyre, mungesa në vlerësimin, përzgjedhjen dhe zbatimin e projekteve, mos publikimit 

te analizave kosto-përfitim për projektet e mëdha, mos kontraktimi me tender të hapur dhe 

konkurrues në përputhje me ligjin për prokurimin publik, mos realizimi i investimeve ne përputhje 

me planin e buxhetit te miratuar, etj.  

 

Auditimi i investimeve kapitale me financim të brendshëm ka evidentuar problematika ne 

përqendrim të kryerjes se investimeve në muajin e fundit fiskal, duke cenuar ndjeshëm 

efektivitetin e zbatimit të kontratave publike të lidhura gjatë vitit, me pasoja në afatin, koston dhe 

cilësinë e ofrimit të shërbimit dhe punëve publike, implikimit të ndikimit të likuiditetit të shtuar 

në tregjet financiare. 

 

Projektet e investimeve janë paraqitur dhe miratuar në mënyrë të fragmentarizuar, ne disa raste 

detajimi i investimeve nuk ka kaluar ciklin e menaxhimit të investimeve, detajimit të fondeve të 

investimeve pa pasur fonde të miratuara, etj. Administrimi i investimeve te huaja ka treguar dobësi 

ne transparencën e miratimit te tyre si mungesa e publikimit te listës (vetëm duke filluar nga 

vitit2018) si dhe miratimin e projekteve të huaja pa specifikuar burimin e financimit. 

 

Rritja e shpejtë e partneriteteve publike private (PPP) ka rritur risqet për ndikimin e tyre në 

treguesit fiskal përfshi dhe borxhin publik. Për më tepër në mungesë të treguesve të matshëm të 

performancës së tyre e bën të diskutueshëm arritjen në kohë të objektivave të tyre te ekonomizimit, 

të eficencës dhe të efektivitet.  

 

Administrimi më i mirë i tyre kërkon përmirësime për forcimin e kontrollit institucional mbi 

PPP-të, si dhe procese të përbashkëta të planifikimit projekteve PPP me ato të investimeve publike.  

Parlamenti do të duhej të shtonte më shumë mbikëqyrjen mbi transparencën dhe administrimin e 

projekteve investuese, duke përfshirë partneritetin publik-privat.   

 

Një mangësi e theksuar e administrimit financiar dhe mungesës se kontrollit mbetet përdorimi 

Fondit Rezerve të Këshillit të Ministrave. Përdorimi i fondit rezerve nuk përputhet me kriterin 



                                                       
 

    

e përcaktuar në ligj, i cili kërkon përdorimin e tij për raste të cilat nuk njihen dhe janë të pamundura 

të parashikohen gjatë procesit të përgatitjes së buxhetit.  

 

Nga 166 raste të përdorimit të Fondit Rezervë në periudhën 2016-2022, gjykohet që vetëm 90 raste 

ose 54% e tyre janë përdorur në përputhje me kriterin e përcaktuar në Ligjin Organik të Buxhetit. 

Sipas KLSH, fondi rezervë rezulton se në raste dhe me të konsiderueshme të jetë përdorur për 

financimin e shpenzimeve të cilat janë të njohura dhe mund të ishin parashikuar në procesin e 

përgatitjes së buxhetit.  

 

Mangësi vërehet në rolin mbikëqyrës të Komisionit të Ekonomisë dhe Financave të Parlamentit në 

procesin e miratimit të buxhetit. Në përgjithësi, raporti i Komisioni të Ekonomisë dhe Financave 

është një përsëritje e relacionit te draft buxhetit të dërguar nga Ministria e Financave.  

 

Në qëndrimin e Komisionit nuk ka propozime për reformën fiskale, si dhe propozime për 

përmirësimin e administrimit të shpenzimeve publike dhe në veçanti të investimeve publike. 

Në raporte mungon një analize e risqeve fiskale dhe ne veçanti të atyre që gjenerojnë nga zgjerimi 

i PPP. Përkundrazi, propozimet e Komisionit janë bërë kryesisht për rialokime të fondeve brenda 

të njëjtit program, rritje te pagave, apo rritje relative të buxhetit te institucioneve të pavarura.  

 

Mesatarisht, ndryshimet e propozuara në periudhën 2021-2024 janë rreth 0.4% te draft buxhetit të 

dërguar nga ekzekutivi për miratim në parlament. Ndërkohë, ndryshimet e Këshillit të Ministrave 

me Akte Normative të buxhetit të miratuar në Parlament mesatarisht janë në mbi 4%, dhe në vite 

të caktuara dhe më shume se ky nivel.  Komisioni i Ekonomisë dhe Financave nuk ka miratuar 

asnjëherë amendamente të propozuara nga opozita.  

 

Konsultimi publik i komisionit është mjaftuar me një numër të vogël grupesh interesi si dhe me 

Shoqatën për Autonomi Vendore apo dhe Shoqatën e Bashkive. Në realitet në raportin e 

Komisionit të Ekonomisë dhe Financave nuk janë dhënë detaje se cilat kanë qenë grupet e interesit 

me të cilat është zhvilluar konsultimi publik. 

 

 

Rekomandime 

 

Parlamenti duhet të kërkojë forcimin e  besueshmërisë së Kornizës Afatmesme 

Makroekonomike dhe Fiskale. Për këtë, Parlamenti do të duhet t’i kërkojë ekzekutivit 

përmirësimin e vazhdueshëm të procesit të planifikimit buxhetor afat mesëm dhe atij vjetor për t’i 

harmonizuar midis tyre, si dhe për të siguruar saktësi dhe cilësi në zbatimin e prioriteteve 

strategjike, me synim një buxhet vjetor realist, të mirëbalancuar e të qëndrueshëm.  

 

Parlamenti duhet të diskutojë nevojën për ngritjen e një Këshilli Fiskal të pavarur (dhe nëse 

mund t'i jepet pavarësi nga ndërhyrjet politike), i cili do të synojë promovimin e financave publike 

të qëndrueshme përmes monitorimit të pajtueshmërisë me rregullat fiskale, miratimit të 

parashikimeve makroekonomike dhe këshillimit të qeverisë për çështjet e politikës fiskale 

afatmesme.  



                                                       
 

    

 

Parlamenti duhet të kërkojë dhe të garantojë zbatimin e Nenit 160 i Kushtetues, i cili parashikon 

që gjatë vitit financiar Kuvendi mund të bëjë ndryshime në buxhet. Këto ndryshimet në buxhet 

duhet të bëhen sipas procedurës së parashikuar për hartimin dhe miratimin e vetë buxhetit dhe jo 

nëpërmjet akteve normative. 

 

Struktura e taksimit të biznesit duhet të modifikohet për të parandaluar shtrembërimet, 

arbitrazhin, shmangien dhe rrjedhjen e të ardhurave. Sugjerohet konsolidimi i të gjitha normave të 

tatimit mbi të ardhurat e korporatave në një normë standarde të vetme të unifikuar.  

 

Sistem tatimor duhet të jetë më i thjeshtë dhe më i drejtë për të përmirësuar përmbushjen e 

detyrimeve tatimore të tatimpaguesve. Në prani të informalitetit të lartë, sistemi tatimor duhet të 

bazohet në një numër relativisht të vogël taksash me një normë të vetme ose shumë të vogël 

tatimore mbi baza të gjera.  

 

Shpenzimet tatimore rezultat i përjashtimeve, normave të reduktuara dhe trajtimeve preferenciale 

duhet të rishikohen dhe vlerësohen rregullisht për të kuptuar efektshmërinë e tyre dhe ndikimin e 

tyre ne të ardhurat. Tendenca duhet të jetë reduktimi gradual i shpenzimit tatimor, me qëllim rritjen 

e të ardhurave. 

 

Parlamenti jo vetëm duhet te miratoje tavanin e vlerës totale të kontratave në përqindje të 

Produktit të Brendshëm Bruto (PBB), për të gjitha projektet koncesionare/PPP-të, por duhet qe ato 

të reflektohen me transparencë dhe në përputhje me normat ndërkombëtare të kontabilitetit publik.    

 

Parlamenti duhet të kërkojë zbatimin e një sërë rekomandimesh në lidhje me përmirësimin e 

administrimit të PPP duke kërkuar, vetëm projekte me oferta konkurruese dhe në përputhje me 

prioritet strategjike, vlerësimin e detyrimeve te ardhshme, administrimi i PPP të jetë i unifikuar 

me administrimin e investimeve publike, ndikimi i tyre në treguesit fiskal dhe borxhin publik, 

monitorimin e performancës së kontratave koncesionare, si dhe publikimi një herë në vit i raportit 

te përmbledhur i PPP.   

 

Parlamenti duhet të kërkojë zbatimin e nenit 5 të Ligjit nr.9936 datë 26.6.2008 “Për menaxhimin e 

sistemit buxhetor në Republikën e Shqipërisë, të ndryshuar”, mbi përdorimin e Fondi Rezervë te 

Këshillit të Ministrave, i cili duhet te përdoret vetëm për rastet e financimit të shpenzimeve, të cilat 

nuk njihen dhe janë të pamundura të parashikohen gjatë procesit të përgatitjes së buxhetit. 

 

Duhet të forcohet roli i mbikëqyrës i Komisionit të Ekonomisë dhe Financave për të kërkuar 

ekzekutivit  një informacion shumë më të mirë për situatën e përgjithshme ekonomike, sociale dhe 

financiare në vend në kohën kur diskutohet miratimi i ligjit te buxhetit.  

 

Komisioni duhet të zgjerojë konsultimin publik me te gjitha grupet e interesit si për diskutimin 

mbi politikat fiskale dhe shpërndarjen e fondeve publike sipas sektorëve. Komisioni duhet t’i japë 

më shumë hapësirë diskutimit dhe marrjes në konsideratë të amendamenteve të propozuara nga 

përfaqësues të opozitës.  



                                                       
 

    

 

Komisioni i Ekonomisë dhe Financave duhet të garantojë promovimin e financave publike të 

qëndrueshme përmes monitorimit të pajtueshmërisë me rregullat fiskale, te miratimit të 

parashikimeve realiste makroekonomike dhe fiskale, te miratimit te politikave fiskale efektive, si 

dhe të administrimit të shpenzimeve në përputhje me Ligjin Organik të Buxhetit.  

 

Si ne rastin e eksperiencës së vendeve të tjera të shqyrtohet krijimi i një komisioni ose nwn 

komision pranë Komisionit te Financave dhe të Ekonomisë me objektiv  kryesor shqyrtimin e 

efektivitetit e politikave fiskale dhe të shpenzimeve publike dhe t'i japë qeverisë nxitjen për t’u 

orientuar drejt rezultateve apo performancës të përdorimit të burimeve financiare.  
 


